
Ágrip 

 

Fræðimenn hafa í gegnum tíðina haft mismunandi hugmyndir um áhrif og gildi tónlistar. 

Margir af þeim hafa komið fram með sínar hugmyndir um tengsl tónlistar við tilfinningar, 

tilfinningatjáningu og stjórnun á hegðun einstaklinga. Nýlegar rannsóknir á áhrifum 

tónlistar hafa meðal annars fjallað um áhrif tónlistar á ákveðna hæfni einstaklinga eins og 

hæfni í stærðfræði, minni og rýmdarskynjun. Hafa niðurstöður rannsóknanna þó verið 

misjafnlega jákvæðar. Áhrif tónlistar virðast vera misjöfn eftir því hvort verið er að hlusta 

á tónlist eða iðka hana. Vísbendingar eru um það að tónlistaráheyrn hafi jákvæð áhrif á 

bæði heilsu flogaveikissjúklinga og rýmdarskynjun einstaklinga. Áhrif tónlistariðkunar á 

einstaklinga eru þó mun varanlegri því rannsóknir sýna að áhrif tónlistaráheyrnar vara 

ekki mikið lengur heldur en 10-15 mínútur. Tónlistariðkun, líkt og tónlistaráheyrn, er 

einnig talin hafa áhrif á rýmdarskynjun einstaklinga. Auk þess er hún talin hafa jákvæð 

áhrif á minni einstaklinga, hæfni þeirra í stærðfræði og geðheilsu. Markmið fræðimanna í  

rannsóknum sínum á áhrifum tónlistar eru misjöfn. Sumir aðhyllast áhrif tónlistar á 

ákveðna hæfni einstaklinga. Aðrir fræðimenn horfa frekar í átt til heilsu og vellíðunar 

einstaklinga og snúast rannsóknir þeirra þá um áhrif tónlistaáheyrnar eða tónlistariðkunar 

á geðheilsu einstaklinga.  

1 Inngangur 

 

Í mínu daglega lífi spilar tónlist gífurlega stórt hlutverk, hvort sem það er í starfi, skóla, á 

heimili eða jafnvel í ræktinni. Það er hægt að nota hana í allskonar tilgangi. Það er hægt 

að nýta hana til skemmtunar og til að vekja einstakling til lífsins þegar hann er slappur og 

vill rífa sig af stað í verk sem þarf að klára. Það er hægt að nota hana til að róa sig niður ef 

maður er önugur og getum ekki náð að slaka almennilega á. Ef ég upplifi einhverjar 

fallegar stundir eða sérstaka viðburði, tengi ég þau oft við þá tónlist sem verið var að spila 

á þeim tíma sem viðburðurinn átti sér stað. Þannig er ég búinn að tengja tilfinningarnar 

sem ég upplifði við lagið sem ég heyrði og kemur það stundum fyrir að ég upplifi sömu 

tilfinningarnar ef ég heyri lagið spilað aftur, jafnvel löngu síðar.  

Ekki er ólíklegt að þessi áhrif tónlistar séu mjög almenn og tel ég víst að flestir hafi á 

einhverjum tímapunkti ævi sinnar upplifað hana að einhverju leyti. Hins vegar er 

tiltölulega nýbyrjað að nota tónlist í öðrum tilgangi. Í dag er tónlist notuð til að hafa áhrif 

á námsárangur og vitsmunaþroska einstaklinga. Þetta byrjaði eftir að Rauscher, Shaw og 

Ky  komu fram með kenningu sína um Mozart-áhrifin árið 1993. Samkvæmt henni hafa 

ákveðin tónverk eftir tónskáldið Wolfgang Amadeus Mozart jákvæð áhrif á rýmdarskynjun 

þeirra einstaklinga sem hlusta á þau. Það varð til þess að alls konar hugmyndir spruttu 

upp um áhrif tónlistar á einstaklinga, sem eru ekki allar sambærilegar þeim niðurstöðum 

sem fram komu í rannsókn þeirra. Almennt má segja að Mozart-áhrifin hafi haft meiri 

áhrif almennt og gerð að mun meiri áhrifavaldi en raunin er. Reynt er að höfða til foreldra 

ungra barna í þeim tilgangi að fá þá til að fjárfesta í allskonar vörum eins og tónlist sem á 

að auka greind barna þeirra.  

 Ástæðan fyrir því að ég ákvað að skrifa um áhrif tónlistar og tónlistariðkunnar er 

að, sem tónlistariðkanda, finnst mér áhugavert að tónlist geti haft svona mikil áhrif á 

einstaklinga. Ég hef áhuga á því að kanna hvað sé til í því sem fullyrt er um Mozart-áhrifin 

og hvað af því sem sagt er styðst ekki við rök. Fróðlegt væri að finna út hvort að tónlist 

hafi einhverskonar áhrif á menntun eða námsárangur einstaklinga og hvort að hægt sé að 

nýta sér hana til að hafa jákvæð áhrif á árangur í ákveðnum fögum. 

Hér á eftir verður byrjað á því að fara aðeins yfir viðhorf og hugmyndir manna um 

tónlist í gegnum árin. Fjallað verður um hugmyndir þekktra heimspekinga og 

uppeldisfræðinga um gildi tónlistar. Síðan verður greint frá hinum svokölluðu Mozart-

áhrifum, sagt frá rannsóknum sem gerðar hafa verið á þessu fyrirbæri og greint frá því 

hvaða áhrif þau eru talin hafa. Rýnt verður í hvort að tónlistariðkun hafi einhver áhrif á 

einstaklinga og þá hvaða áhrif það eru. Borin verða saman þau áhrif, ef einhver eru, sem 

einkenna áheyrn tónlistar og iðkun hennar og athugað hvort einhver munur sé þar á og 

gerð grein fyrir honum. Einnig verður skoðuð sú stefna, að leggja mikinn metnað í að 

rannsaka áhrif tónlistar á árangur í ákveðnu fagi og lagt mat á hvort það, sé rétt stefna 

eða hvort að leggja ætti meiri metnað í að skoða aðrar hliðar af áhrifum tónlistar, eins og 

til dæmis áhrif hennar á tilfinningar og líðan einstaklinga.  

 Hér verður leitast við að svara nokkrum atriðum. Eitt af þeim er að komast að því 

hvaða áhrif tónlist hefur á einstaklinga. Er tilgangur hennar einungis að vera okkur til 

skemmtunar eða hefur hún dýpri áhrif á okkur? Hefur tónlist jákvæð áhrif á einstaka færni 

eða námsárangur hjá einstaklingum? Eru áhrifin, ef einhver áhrif eru, langvarandi eða var 

þau aðeins í skamman tíma?  Er einhver munur á áhrifum tónlistariðkunar og áhrifum 

þess að hlusta á tónlist, á einstaklinga?  

2 Hugmyndir um tilgang og áhrif tónlistar í gegnum árin 

 

Margir fræðimenn hafa, í gegnum árin, velt fyrir sér uppruna tónlistar hjá mannkyninu og 

hver hinn raunverulegi tilgangur hennar sé. Öldum saman hefur tónlist verið notuð í 

ýmsum öðrum tilgangi heldur en að vera bara til gamans. Hún hefur til dæmis mikið verið 

notuð til að bæði örva tilfinningar og til að hafa áhrif á heilsu einstaklinga sem eiga við 

einhver heilsufarsleg vandamál að stríða (Jausovec, Jausovec og Gerlic, 2006).  

Meðal Grikkja á fornöld var oft brugðið á það ráð að færa sjúklinga yfir í 

hringleikahús, sem yfirleitt voru notuð til skemmtunar, og voru þeir síðan lagðir niður í 

miðju þess. Síðan var ákveðinn raddblær notaður við söng sem var sunginn fyrir 

sjúklinginn í þeim tilgangi að græða hann (Jausovec, Jausovec og Gerlic, 2006). Í skrifum 

sínum töluðu bæði Aristóteles og Platón um tónlist. Þeir fjölluðu bæði um nytsemi hennar 

og mikilvægi til ákveðinna hluta og það hversu sterk áhrif hún getur haft á tilfinningalíf 

manneskjunnar (Helga Rut Guðmundsdóttir, 2010). Bæði Aristóteles og Platón sáu 

einhverskonar tengsl á milli tónlistar og siðferðisþroska hjá mönnum. Þó svo að 

Aristóteles sé fyrst og fremst þekktur sem heimspekingur er hann einnig þekktur sem 

stærðfræðingur. Hann trúði því að ákveðin töluleg sambönd væri að finna í tónlistinni og 

að tónlistarmenn gætu því samið verk sem hægt væri að líkja við æðsta form rökhugsunar 

og yrði því kölluð dyggð. Hann trúði því einnig að tónlist hefði það sterk áhrif á tilfinningar 

einstaklinga að hægt væri að nota hana til að hafa áhrif á hegðun þeirra. Þess vegna væri 

tónlistin mjög mikilvæg fyrir gríska menningu og menntun (Cunningham, Reich og Fichner-

Rathus, 2013). Platón hafði svipaða skoðun á tónlist í sambandi við hegðun fólks. Hann 

hélt því fram að tónlist gæti bæði haft góð og slæm áhrif á hegðun einstaklinga. Þess 

vegna taldi hann að suma tónlist ætti einfaldlega að banna (Cunningham, Reich og 

Fichner-Rathus, 2013). Píþagóras tengdi hljóma tónlistarinnar við ákveðna samhljóma 

sem hægt er að finna út í náttúrunni. Hann trúði því að tónlist hefði bæði heilandi og 

hreinsandi áhrif á sálir manna og gæti því haft góð áhrif á hegðun þeirra. Út frá því kom 

síðan út saga um hann þar sem hann var sagður hafa reynt að stöðva mann sem var bæði 

drukkinn og fullur af bræði. Maðurinn ætlaði að reyna að leggja eld að húsi og náði 

Píþagóras ekki að stöðva hann fyrr en hann notaði tónlist til þess að róa hann niður 

(Campbell, 1991). 

Jean-Jacques Rousseau var franskur heimspekingur á 18. öld sem starfaði mikið á 

sviði uppeldisfræði. Viðhorf hans til tónlistar einkenndust helst af því hvaða áhrif tónlist 

hefur á tilfinningar fólks. Hann taldi að það væru einhverskonar náttúruleg tengsl á milli 

tónlistar og tilfinninga fólks. Tónlist virðist hafa þann eiginleika að fá áheyrandann til þess 

að upplifa sömu tilfinningar og flytjandinn upplifir í gegnum tónlistina. Hann líkir tónlist og 

talmáli mikið saman, það er að segja, sem tjáningarform. Hann telur hinsvegar að það sem 

vantar í talmáli sé þessi tilfinningadýpt sem finna má í tónlistinni. En þar stendur tónlistin 

sterk sem verkfæri til að tjá þessar djúpu tilfinningar sem talmálið virðist ekki geta náð 

(Simon, 2013). 

Charles Darwin hafði einnig ákveðnar hugmyndir um tónlist þó svo að hann hafi á 

sama tíma litið á hana sem hálfgerða ráðgátu. Hann lagði fram þá tilgátu að tónlist væri til 

þess ætluð að vera notuð af einstaklingum til að laða að sér maka. Hann rökstuddi þetta 

með því að benda á að þeir sem semja eða leika tónlist sækja oft innblástur sinn í þær 

tilfinningar sem ástin vekur hjá þeim (Helga Rut Guðmundsdóttir, 2010). 

Taugavísindamaðurinn Daniel Levitin, var sammála Darwin að sumu leiti, en hann benti á 

að frummenn hafi, á sínum tíma, sýnt fram á heilbrigði sitt með því að vera músíkalskir og 

taktfastir (Helga Rut Guðmundsdóttir, 2010). 

James L. Mursell skrifaði mikið um gildi tónlistarkennslu. Hann vildi meina í skrifum 

sínum að helstu gildi tónlistar væru þau að hún hefði góð áhrif á hæfni okkar til að skynja 

fegurð (Mark, 2008). Hann talar um mikilvægi þess að litið sé á tónlistarnám sem 

menntun en ekki þjálfun. En með því er hann að meina að ástundun tónlistar eigi að 

einkennast af því að njóta þess að iðka hana frekar en að þetta sé einhver stanslaus 

þjálfun án allrar skemmtunar. Það þýðir þó ekki að það að læra tónlist eigi að vera of 

auðvelt. Ekki eigi þó að taka út allar áskoranir eða álag sem náminu fylgir vegna þess að 

með því að taka allar áskoranir sé verið að spilla náminu (Mark, 2013.) 

 Í gegnum tíðina hafa ekki allir vísindamenn verið sammála því að tónlist þjóni 

einhverjum öðrum tilgangi en þeim að vera til gamans gerð. Steven Pinker er einn þeirra 

vísindamanna en hann vill meina að tónlist sé aðeins tilviljun í þróunarfræðinni. Hann 

talar um að þær tengingar og skynfæri sem þróuðust með tungumálinu séu þær sömu og 

þær sem fólk notar þegar það bæði hlustar á og iðkar tónlist. Því telur hann tónlist vera 

eitthvað sem hafi þróast með okkur af tilviljun og að tilgangur hennar sé ekki dýpri heldur 

en svo að veita manneskjunni unað (Helga Rut Guðmundsdóttir, 2010).  

Heimspekingurinn John Dewey hefur ekki lagt mjög mikla áherslu á tónlist í ritum 

sínum en hann hefur þó sett fram ákveðnar hugmyndir um þýðingu tónlistar fyrir fólk. 

Philip M. Zeltner telur að hugmyndir Deweys um tónlist hafa ekki vegið mikið hjá sumum 

þar sem hann var talinn hafa lítið eyra fyrir músík. Þó telur Zeltner að eitthvað sé varið í 

hugmyndir hans um þýðingu tónlistar (Zeltner, 1975). Samkvæmt Zeltner eigum við erfitt 

með að tjá ákveðnar meiningar eða upplifanir með tungumálinu, sem við getum hins 

vegar gert betur skil með tónlist eða myndlist.  

„Ef það væri hægt að tjá allar meiningar sínar í gegnum orðin ein væru listir eins og 

myndlist og tónlist ekki til. Það eru gildi og þýðing sem aðeins er hægt að skýra með 

sjónrænum og hljómbærum eiginleikum, og það að reyna að setja þessi gildi í töluð orð er 

það sama og að reyna að svipta þau tilveru þess“ (Zeltner, 1975, bls. 96).  

John Locke var fæddur á Englandi árið 1632. Hann var heimspekingur og sá mikið 

um menntun og fræðslu barna. Álit hans á tónlistarkennslu og gildum tónlistar var ekki 

mikið, en hann vildi meina að tónlist væri ekki þess virði að í hana væri eytt miklum tíma. 

Hann taldi að hún væri of mikils metinn vegna þess að til að maður nái einhverri færni í 

henni þurfi maður að eyða svo gífurlegum tíma í að stunda hana og æfa sig að það væri 

einfaldlega ekki þess virði. Einnig taldi hann tónlistarfólk vera frekar skrítið fólk. Ef hann 

ætti að gera lista yfir alla hluti sem vert væri að ná árangri í væri tónlist sett næst neðst á 

þann lista, á undan kveðskap. Lífið er allt of stutt til þess að einstaklingar geti lært allt sem 

þeir vilja læra og því ætti tónlistin ekki að vera mjög ofarlega á forgangslistanum. Hann 

taldi samt að tónlistariðkun væri ágæt til skemmtunar og til að hvíla hugann frá því sem 

maður hefði verið að vinna við yfir daginn. Því oft vilja menn ekki fara að sofa strax eftir 

erfiðan vinnudag heldur gera eitthvað til skemmtunar og dreifa huganum frá því sem 

maður var að aðhafast (Mark, 2008).  

Þó svo að fræðimenn hafi haft mismunandi hugmyndir um áhrif og gildi tónlistar 

má finna ákveðin einkenni sem sumir voru sammála um. Þar mætti nefna áhrif tónlistar á 

tilfinningar einstaklinga. Aristóteles, Platón og Rousseau voru sammála um að tónlist  geti 

haft áhrif á tilfinningar einstaklinga. Platón, Píþagóras, Levitin og Darwin voru sammála 

um að tónlist gæti haft áhrif á hegðun einstaklinga. Þó svo að útskýringar Darwins og 

Levitin hafi verið af öðrum toga heldur en útskýringar Platóns og Pýþagórasar eru þeir allir 

að tala um sömu áhrifin, Það er að segja áhrif tónlistar á hegðun einstaklinga. Það mætti 

segja að Darwin hafi einnig talið tónlist vera ákveðið tjáningarform tilfinninga. Ásamt 

honum voru fræðimenn eins og Rousseau og John Dewey sem deildu þeirri hugmynd um 

áhrif tónlistar.  

Í dag hafa þær hugmyndir sem við höfum um tónlist tekið nokkrum breytingum frá 

hugmyndum heimspekinga fyrri tíma. Við vitum að tónlist hefur áhrif á tilfinningar okkar, 

líðan okkar í daglegu lífi, hún hefur áhrif á skapið okkar og getur róað okkur niður. En það 

sem fræðimenn okkar tíma hafa meðal annars verið að rannsaka í sambandi við tónlist 

eru áhrif hennar á heilastarfsemi einstaklinga og hvaða áhrif hún hefur á ákveðinn 

námsárangur þeirra (Rauscher, Shaw og Ky, 1993). Fræðimenn hafa einnig rannsakað áhrif 

tónlistar á heilsu einstaklinga. Sjúklingar sem þjást af flogaveiki hafa verið rannsakaðir og 

fengnir til að hlusta á tónlist til að sjá hvort hún hafi einhver áhrif á sjúkdóminn. Hér á 

eftir verður farið yfir slíkar rannsóknir ásamt öðrum rannsóknum. Fjallað verður um 

hugmyndir fræðimanna sem telja að áhrif tónlistaráheyrnar geti haft jákvæð áhrif á 

árangur í ákveðinni hæfni og einstaklinga sem þjást af flogaveiki. 

3 Áhrif tónlistaráheyrnar 

 

Eins og fram kom hér að ofan hafa hugmyndir fræðimanna verið mismunandi í gegnum 

tíðina. Í dag hafa hugmyndir og markmið rannsókna á áhrifum tónlistar breyst nokkuð. 

Fræðimenn í dag beina meðal annars augum sínum frekar að áhrifum tónlistar á einstaka 

hæfni einstaklinga eins og til dæmis rýmdarskynjun. Fræðimennirnir Rauscher og félagar 

(1993) hafa gert slíka rannsókn og hefur rannsókn og kenning þeirra um Mozart-áhrifin 

verið nokkuð áberandi. Ekki er ljóst af hverju þessi áhrif stafa en lausnin gæti leynst í því 

hvar í heila okkar við vinnum úr tónlist og rýmdarskynjun.  

 

3.1 Rýmdarskynjun 

 

Í rannsóknum um tónlist er oft leitast við að skoða áhrif hennar á ýmsa eiginleika 

þátttakenda. Einn þeirra eiginleika er rýmisgreindin eða rýmdarskynjunin og hefur hún 

verið áberandi í umræðunni um áhrif tónlistar Mozarts.  

 Í bókinni, Frames of mind: The theory of multiple intelligences, ræðir 

fræðimaðurinn Howard Gardner (1983) um fjölgreindarkenninguna sem hann setti fram í 

kringum árið 1983. Kenningin er víða þekkt sem fjölgreindakenning Gardners. Hún byggist 

á því að hver einstaklingur búi ekki bara yfir einni greind heldur nokkrum mismunandi 

greindum. Þessar greindir kallaði hann málgreind, rök- og stærðfræðigreind, rýmisgreind, 

líkams- og hreyfigreind, tónlistargreind, samskiptagreind, sjálfsþekkingargreind og 

umhverfisgreind. Hver einstaklingur hefur samkvæmt honum getuna til að þróa og bæta 

sig í hverri og einni af þessum greindum ef hann er í réttum aðstæðum (Armstrong, 2001).  

 Rýmdarskynjun (rýmisgreind) sem fjallað verður talsvert um á eftir, felst í hæfni 

einstaklings til að geta skynjað rúmfræðilegt umhverfi sitt. Rýmdarskynjun felst mikið í 

sjónrænni hæfni einstaklingsins þannig að hann hafi tök á því að skynja umhverfi sitt 

nákvæmlega og að geta umskapað það sem hann var að skynja. Tengsl á milli atriða eins 

og lína, forms hluta, víddar þeirra og lita er einnig hluti af þessari greind.  

Rýmdarskynjun er mjög mikilvæg hæfni í daglegu lífi einstaklinga. Til dæmis um hluti 

sem krefjast rýmdarskynjunar væri hægt að nefna hæfni til að lesa úr landakorti. Þegar við 

erum á ókunnugum stað og þurfum að komast eitthvert er mikilvægt að geta lesið úr 

landakorti til að komast á réttan áfangastað. Einnig ef verið er að pakka í tösku, þá hjálpar 

rýmdarskynjunin manni að vita hvort taskan sé nógu stór fyrir hlutina sem á að setja í 

hana (Johns Hopkins University, e.d.).  

Rýmdarskynjun er einnig mikilvæg í ákveðnum námsleiðum eins og t.d. stærðfræði, 

náttúruvísindum, verkfræði, veðurfræði og umhverfisskipulagi. Ef við spyrjum okkur síðan 

hvernig rýmdarskynjun kemur þessum atvinnugreinum við mætti nefna til dæmis að 

verkfræðingur þarf rýmdarskynjun til að sjá fyrir sér samvirkni ákveðinna hluta í vél auk 

þess sem að ýmsir fræðingar hafa undirstrikað mikilvægi rýmdarskynjunar fyrir svið eins 

og stærðfræði (Humphreys, Lubinski, og Grace, 1993; Shea, Lubinski og Benbow, 2001).  

Eins og fram hefur komið hafa margar rannsóknir beinst að því að rannsaka áhrif 

tónlistar á rýmdarskynjun. Í þeim flokki eru rannsóknir sem gerðar hafa verið á Mozart-

áhrifunum mjög áberandi og verður farið nokkuð ýtarlega í þær og hvaða áhrif tónlistin er 

sögð hafa á rýmdarskynjun einstaklinga.  

 

3.2 Mozart-áhrifin 

 

Árið 1993 komu Rauscher, Shaw og Ky (1993) fram með kenningu sem kom mörgum á 

óvart. Hún byggði á tilraunum sem fólust meðal annars í því að hlusta á tónlist sem var 

samin af austurríska tónskáldinu Wolfgang Amadeus Mozart. Þau héldu því fram að þeir 

einstaklingar sem að hlustuðu á tiltekna sónötu Mozarts sem samin var fyrir tvö píanó 

(K448) í 10 mínútur hafi sýnt töluverða aukningu á hæfni í rýmdarskynjun (e. spatial 

reasoning skills). Tónlist Mozarts var borin saman við róandi tónlist sem var hönnuð til að 

lækka blóðþrýsting eða þögn og sýndi könnunin það að tónlist Mozarts hafði töluverð 

áhrif umfram hina kostina. Að meðaltali voru rýmisgreindarvísitölustigin (e. Spatial IQ 

scores) allt að 8 eða 9 stigum hærri hjá þeim sem höfðu hlustað á tónlist Mozarts, heldur 

en þeim sem höfðu verið í þögn eða verið að hlusta á róandi tónlist. Þessi aukning á hæfni 

þátttakenda í rýmdarskynjun varði ekki lengur heldur en í 10 – 15 mínútur. Þessar 

niðurstöður urðu síðan mjög umdeildar þar sem sumir vísindamenn hafa reynt að 

endurtaka þessar niðurstöður en án árangurs (Chabris, 1999; Steele, Dalla Bella og Peretz, 

1999; Newman og fl., 1995.). Þó hafa aðrir fræðimenn fengið svipaðar niðurstöður og hin 

upprunalega rannsókn (Rauscher, Shaw og Ky, 1995; Rideout og Laubach, 1996; Rideout, 

Dougherty og Wernert, 1998). Þrátt fyrir þessar mismunandi rannsóknarniðurstöður og 

mistúlkanir á rannsókn Rauschers og félaga tekur hún fram að Mozart-áhrifin hafi einungis 

áhrif á rýmisgreind eða rýmdarskynjun. Hún tekur fram að þau hafi engin áhrif á almenna 

greind hjá einstaklingum og að sumar af þeim neikvæðu niðurstöðum sem upp komu í 

öðrum rannsóknum hafi verið vegna óviðeigandi rannsóknaraðferða (Rauscher, 1999).  

 Flestar af þeim niðurstöðum sem styðja Mozart-áhrifin hafa verið gagnrýndar á 

þeim grundvelli að í hvert sinn sem þessi áhrif verða sé það út af örvuninni sem á sér stað 

þegar að einstaklingar finna fyrir ánægju við tónlistaráheyrn. Nantais og Schellenberg 

(1999) komust til dæmis að því að það að hlusta á Mozart eða á sögu eftir Stephen King 

hafði jákvæð áhrif á framlag einstaklinga sem voru að brjóta saman pappír og klippa hann 

út. Seinna gerðu Schellenberg og Hallam rannsókn á námsmönnum sem virtust sýna betri 

viðbrögð þegar þau voru að hlusta á popp tónlist eftir hljómsveitina Blur heldur en þegar 

þau hlustuðu á Mozart. Útskýrðu þau þá útkomu með því að nemarnir nutu þess betur að 

hlusta á tónlistina eftir Blur heldur en tónlistina eftir Mozart (Schellenberg og Hallam, 

2005). 

Til að vega upp á móti þessari gagnrýni var gerð svipuð rannsókn á rottum. Í 

þessari rannsókn var rottum skipt í þrjá hópa. Í fyrsta hópnum voru rotturnar látnar hlusta 

á tónlist Mozarts (K448), í öðrum hópnum voru þær látnar hlusta á einfaldari tónlist eftir 

Philip Glass, í þriðja hópnum voru þær ekki látnar hlusta á neitt. Rotturnar voru prófaðar 

þrisvar sinnum á dag í fimm daga. Tilraunin gekk út á að rotturnar áttu að rata í gegnum 

völundarhús, eða svokallað T-maze. Á þriðja degi voru rotturnar sem hlustu á Mozart 

farnar að rata fyrr í gegnum völundarhúsið og með færri villum heldur en rotturnar sem 

höfðu hlustað á Philip Glass eða á þögn. Á fimmta degi var munurinn orðinn talsvert meiri. 

Þessar niðurstöður gefa til kynna að áheyrn á flókna tónlist orsaki aukna getu hjá rottum 

til að þjálfa rýmisgreind (Rauscher, Robinson og Jens, 1998). Þessar niðurstöður voru 

notaðar til þess að svara gagnrýninni sem byggðist á að áhrifin kæmu frá örvun við 

ánægjutilfinningu. Ekki er vitað til þess að rottur finni fyrir einhverskonar ánægju þegar 

þær hlusta á tónlist svo að samkvæmt þeim niðurstöðum sem fram komu hjá Rauscher, 

Robinson og Jens náðu þau að svara þeirri gagnrýni.  

 Rannsóknir á Mozart-áhrifunum hafa að undanförnu sýnt bæði jákvæðar og 

neikvæðar niðurstöður á áhrifum þessarar tónlistar á rýmisgreind fólks. En aðrir 

vísindamenn hafa gert rannsóknir með tónlist Mozarts í læknisfræðilegum tilgangi. Árið 

1998 gerðu Hughes, Daaboul, Fino og Shaw rannsókn á tónlist Mozarts með það markmið 

í huga að athuga hvort að hún hefði einhver áhrif á einstaklinga sem þjáðust af flogaveiki. 

Af 29 sjúklingum sem þjáðust af flogaveiki og tóku þátt sýndu 23 af þeim gríðarlega mikla 

rýrnun á virkni flogaveikinnar eftir að hafa hlustað á sónötu Mozarts (K448). Sumir af 

sjúklingunum sýndu afburðamiklar breytingar. Í einum karlmanni, sem var 

meðvitundarlaus, voru einkenni eins og flog eða hausverkir í gangi í um 62% af tíma hans. 

En á meðan hann var látinn hlusta á sónötu Mozarts lækkaði tíðni floganna niður í 21%. Í 

tveimur öðrum sjúklingum var ákveðið form flogaveiki sem var til staðar í um 90 – 100% 

af tíma sjúklinganna. Fimm mínútum eftir að byrjað var að spila tónlistina fyrir sjúklingana 

féll tíðnin niður í 50%.  

 Rannsóknir hafa einnig verið gerðar til þess að ákvarða hvort hægt sé að nota 

tónlistina til að hafa langvarandi áhrif á flogaveiki sjúklinga. Í einni rannsókninni var átta 

ára stúlka sem greindist með ólæknandi gerð af barnaflogaveiki sem kallast Lennox-

Gastaut syndrome fengin til að taka þátt. Á hverjum klukkutíma þegar barnið var vakandi 

var sonata Mozarts spiluð fyrir barnið í um tíu mínútur í senn. Eftir nokkra klukkutíma af 

þessu höfðu flogaveikiseinkenni barnsins minnkað töluvert mikið (Hughes, Fino og 

Melyn, 1999).  

 Hvað er það sem að gerir það að verkum að tónlist Mozarts hefur þessi áhrif á 

suma einstaklinga? Í flestum rannsóknum sem gerðar hafa verið á Mozart-áhrifunum 

hefur verið notast  við sónötu Mozarts K448. Margir vilja meina að sónata K448 sé eitt af 

bestu verkum eftir Mozart og að það sýni fram á mikinn þroska og dýpt í tónsköpun. Samt 

sem áður er þetta ekki eina verkið eftir Mozart sem hefur verið notað í rannsóknum þar 

sem píanókonsert nr. 23 í A-dúr K488 (e. Piano concerto no 23 in A major K488) hefur 

einnig sýnt ákveðinn árangur (Wilson og Brown, 1997). Sumir vísindamenn hafa 

rannsakað aðra tónlist eins og t.d. tónlist eftir Philip Glass (Rauscher, Shaw og Ky, 1995) 

og þar komust þeir að því að hún hafði engin mælanleg áhrif á rýmdarskynjun (e. spatial 

skills) eins og tónlist Mozarts hafði gert. Einnig hafa vísindamenn prófað margvíslega 

popp-tónlist á fólk sem þjáist af flogaveiki og þar hafa svipaðar niðurstöður komið í ljós, 

það er að segja að þær sýndu engar framfarir (Hughes, Daaboul og Fino, 1998). Hins vegar 

komust Rideout, Dougherty og Wernert (1998) að því í rannsókn sinni að tónlistin eftir 

tónlistamanninn Yanni hafði svipuð áhrif og tónlist Mozarts hafði gert. Tónlist Yanni var 

valin því hún var talin vera mjög svipuð og tónlist Mozarts hvað varðaði takt, uppbyggingu 

og hljóm.  

 Fræðimenn hafa gert tilraunir til þess að reyna að ákvarða hvað það sé í raun í 

tónlist Mozarts sem kallaði fram þessi áhrif hjá fólki. Hughes og Fino gerðu rannsókn árið 

2000 þar sem valin voru mörg lög frá ýmsum tónlistarmönnum og tónskáldum og 

einkenni þeirra borin saman. Meðal þeirra tónskálda sem urðu fyrir valinu voru auk 

Mozarts Johann Christian Bach, Johann Sebastian Bach og Frederic Francois Chopin, 

ásamt fleirum. Það sem var einkennandi fyrir tónlist Mozarts og Bachfeðganna var 

ákveðin tíðni sem kom fram í sumum af þeirra verkum. Annað einkenni sem tónlist 

Mozarts, JC Bach og JS Bach virtust hafa sameiginlegt var að lögð var sérstaklega mikil 

áhersla á tónana G3 (196 Hz), C5 (523 Hz) og B5 (987 Hz). Tónlistin eftir Philip Glass, sem 

notuð var til samanburðar við tónlist Mozarts hafði t.d. mjög lítið af langtíma tíðni (e. 

Long-term periodicity). Er það talið vera ein af ástæðunum fyrir því að hún hafði ekki 

sömu áhrif á þátttakendur rannsóknarinnar og tónlist Mozarts hafði. Það sem fræðimenn 

hafa fengið úr þessum könnunum er að það er ákveðin tíðni í tónlist, hvort sem það er í 

tónlist eftir Mozart eða einhvern annan, sem virðist hafa þannig áhrif á heilastarfsemina 

að hún minnkar flog hjá flogaveikum og hefur góð áhrif á rýmisgreind fólks (Hughes og 

Fino, 2000).  

 Rannsóknir á Mozart-áhrifunum virðast hallast að því að þarna sé eitthvað 

fyrirbæri sem vert er að fylgjast með. Nógu margar rannsóknir hafa náð jákvæðum 

niðurstöðum til að hægt sé að trúa því að þarna sé eitthvað markvert í gangi. Þó þarf að 

hafa í huga að rannsóknir hafa einnig fengið neikvæðar niðurstöður og hvort sem það sé 

út af því að rannsakendur hafi ekki gert rannsóknina rétt, eins og Rauscher vill meina, eða 

út af einhverri annarri ástæðu, þarf einnig að hafa það í huga. Staðreyndin er sú að ekkert 

hefur verið nægilega sannað í þessum efnum ennþá og við vitum ekki nákvæmlega 

hvernig Mozart-áhrifin virka og hvers eðlis þau eru. En sú staðreynd sýnir okkur bara 

hversu mikilvægt það er að halda áfram rannsóknum á þessu efni til að öðlast dýpri 

skilning á hvernig áhrifin virka og þá er mögulega hægt að nýta þau betur við kennslu og 

annað uppeldi.  

 

3.3 Staðsetning skynjunar á tónlist og rýmisgreindar í mannsheilanum 

 

Þegar hingað er komið er við hæfi að spyrja af hverju tónlist Mozarts og fleiri höfunda 

hafa þessi áhrif á einstaklinga. Útskýringin á því gæti leynst í því hvernig mannsheilinn 

vinnur úr bæði tónlist og rýmisgreind.  

Það hafa verið gerðar margar rannsóknir sem ætlað er að finna út hvar tónlistin er 

skynjuð í heila mannsins. Fræðimenn hafa nýtt sér tækni eins og PET skanna og 

segulómskönnun, ásamt rannsóknum á heilaskemmdum til að reyna að ákvarða hvaða 

svæði í heilanum tengist skynjun á tónlist. Nú er komið í ljós að það að hlusta á tónlist 

hefur áhrif á mörg svæði í heilanum. Aðal hljóðstöðin í heilanum er staðsett í hluta sem er 

kallaður „Transvers temporal gyri“. Hann er staðsettur í „primary auditory cortex“ sem er 

í heilaberkinum. Hæfileiki einstaklinga til þess að vinna úr og njóta ákveðinna hluta af 

tónlist, eins og rytma eða laglínu, kemur frá nokkrum mismunandi hlutum heilans. Þessir 

hlutar eru margir og má finna stóran hluta þeirra á svæði heilabarkarins. Rannsóknir hafa 

þó sýnt að það eru mismunandi svæði sem virkjast við mismunandi áreiti tónlistar. Þá er 

átt við að þegar spiluð er einhver laglína virkjast önnur svæði heldur en þegar það er t.d. 

haldið uppi einhverjum ákveðnum takti, eða rytma. Þess má því geta að þegar laglína er 

spiluð þá virkjast aðallega svæði í hægri hluta heilans á meðan að taktur eða rytmi virkja 

aðallega svæði sem eru staðsett vinstra megin (Ligeois-Chauvel og fl., 1998; Platel og fl., 

1997; Warren, 1999).    

Til þess að komast að því hvort þau svæði í heilanum sem sjá um að skynja tónlist eigi 

einhverja samleið með þeim hluta heilans sem vinnur með rýmisgreind þurfti enn að nota 

PET skannan. Var það gert með því að fá einstaklinga til að gera ákveðin verk sem kröfðust 

þess að menn væru að vinna með rýmisgreind. Það sem niðurstöðurnar leiddu í ljós var að 

þau svæði sem virkjuðust við þetta voru mörg hver þau sömu og virkjuðust við áheyrn á 

tónlist (Mellet og fl., 1996).  

Það er því ekki fráleitt að ætla að það að hlusta á tónlist geti haft einhverskonar áhrif 

á rýmisgreind fólks þar sem tónlist virðist virkja svipaðar stöðvar í heilanum og 

rýmisgreind gerir. En það virðist einnig eiga við um tónlistariðkun einstaklinga. Auk þess 

að hafa gert ýmsar rannsóknir á áhrifum tónlistaráheyrnar á einstaklinga hafa fræðimenn 

einnig gert rannsóknir á áhrifum tónlistariðkunar á hæfni og líðan einstaklinga (Rauscher 

og fl., 1997; Sanders, 2012).  

 

 



17 

4 Áhrif tónlistariðkunar 

 

Eins og fram kom áðan bendir margt til þess að tónlistaráheyrn geti haft jákvæð áhrif á 

bæði einstaka hæfni einstaklinga og flogaveikissjúklinga. Fræðimenn hafa þó ekki stöðvað 

þar heldur hafa verið gerðar ýmsar rannsóknir á áhrifum tónlistariðkunar á hæfni og 

andlega heilsu einstaklinga. Hugmyndir liggja fyrir um að þessi áhrif geti varið mun lengur 

heldur en áhrif áheyrnarinnar og að þau snerti víðari hóp af eiginleikum hjá 

einstaklingum. Rannsóknir hafa verið gerðar á áhrifum tónlistariðkunar og hafa áhrifin 

snert minni einstaklinga (Sanders, 2012), hæfni þeirra í stærðfræði (Cheek og Smith, 

1999) ásamt fleiru.  

4.1 Langtímaáhrif tónlistar á einstaklinga? 

 

Þær rannsóknir sem aðallega hefur verið rætt um hingað til eru rannsóknir sem hafa leitt í 

ljós skammtímaáhrif tónlistar á mannsheilann. Þá veltir maður fyrir sér hvort einhverjir 

fræðimenn hafi athugað hvort tónlist hafi einhver langtímaáhrif á greind eða hæfni 

einstaklinga. 

 Rauscher, ásamt félögum sínum, birtu niðurstöður rannsóknar árið 1997, en 

markmið hennar var að sjá hvort að tónlist eða tónlistariðkun gæti haft einhver 

langvarandi áhrif á einstaklinga. Rannsóknin var gerð á börnum sem voru á aldrinum 3-4 

ára. Þau voru þá fengin til að sækja nám á hljómborð eða píanó í sex mánuði. Í 

tónlistarnáminu lærðu þau fingratækni, að lesa tóna og að spila út frá minni. Eftir námið 

voru gátu öll börnin spilað eina einfalda laglínu eftir Beethoven eða Mozart. Þegar þau 

gerðu það voru þau látin taka ákveðið rýmisgreindarpróf sem var hannað fyrir þeirra 

aldurshóp. Samanburðarhópar voru svo fengnir, en í þeim var börnunum annaðhvort 

kennt á tölvur eða ekki neitt í staðinn fyrir tónlistarnám. Útkoman sýndi að frammistaða 

barnanna sem höfðu stundað tónlistarnám var um 30% betri heldur en hjá börnunum sem 

höfðu fengið kennslu í tölvum eða engu. Áhrifin entust í um 24 klukkustundir eftir 

tónlistartímann, en nákvæm tímalengd var ekki könnuð svo áhrifin gætu hafa verið lengri 

(Rauscher og fl., 1997).  

Rannsókn Rauschers sýndi að iðkun tónlistar virðist hafa jákvæð áhrif á námsárangur 

einstaklinga. En það er samt sem áður ekki það sama og að hlusta einungis á tónlist. Svo 

virðist vera samkvæmt Rauscher að til þess að ná fram áhrifum sem ná því að kallast 

langtímaáhrif frá tónlist þurfi það að koma af tónlistariðkun en ekki einungis áheyrn. Það 

að hlusta einungis á tónlistina virðist ekki hafa lengri áhrif en þau sem eru á meðan á 

tónlistinni stendur og svo nokkrar mínútur eftir að það er hætt að spila hana. Þegar 

einstaklingar iðka tónlist þurfa þeir að hlusta á hana, þeir þurfa að hugsa um hana, vinna 

úr allskonar áskorunum, lesa nótur og svo spila eftir þeim, þekkja tóna, læra um ákveðna 

tónlistarmenn, eyða mörgum klukkustundum í að æfa sig, æfa sig með öðrum 

einstaklingum og eiga í stöðugum samskiptum við kennara sinn (Brown og Volgsten, 

2006). Tónlistariðkun er því nám sem tekur mikinn tíma og getur haft langtímaáhrif á 

einstaklinga. Á meðan hafa rannsóknir ekki sýnt fram á að einungis tónlistaráheyrn hafi 

neins konar áhrif til lengri tíma.  

 

4.2 Rannsóknir á áhrifum tónlistariðkunar 

 

Síðan á dögum Pýþagórasar hafa menn í hugum sínum tengt saman tónlist og stærðfræði. 

Menn hafa velt því fyrir sér hvernig þessir tveir hlutir, sem virðast svo ólíkir, geti haft þessi 

tengsl. Svarið liggur í því að tónlist er að nokkru leyti byggð upp á stærðfræði svo að hún 

hlýtur að veita einstaklingum sem hana stunda einhvern ákveðinn skilning á stærðfræði. 

En hvernig er tónlist byggð á stærðfræði? Grunnurinn að tónlist er í raun allur byggður 

upp af stærðfræði þar sem hver tónn er hljóðbylgja sem hefur ákveðna tíðni. Eftir því sem 

tíðnin verður hærri því hærri verður tónninn. Segjum sem svo að ákveðinn tónn hafi vissa 

tíðni, þá getum við tvöfaldað þá tíðni og þá fáum við sama tón nema bara áttund hærri 

(Rogers, 2004). Þessi tengsl getum við einnig séð á því hvernig við lesum tónlist. Þegar 

tónlist er lesin og spiluð er farið eftir nótum. Þessar nótur eru kallaðar heilnótur, 

hálfnótur, fjórðapartsnótur, áttundapartsnótur, sextándupartsnótur og svo framvegis. 

Þegar tónlist er skrifuð er laginu oft skipt í takta sem hljóðfæraleikarinn fer eftir þegar 

hann les það. Algengast er að hafa taktana fjórskipta, en það þýðir að í einum slíkum takti 

eru talin fjögur slög. Slíkur taktur getur innihaldið fjórar fjórðupartsnótur þar sem ein 

fjórðupartsnóta stendur fyrir eitt slag. Hálf nóta í slíkum takti getur þá staðið fyrir tvö slög 

og heilnótan lifir allan taktinn. Í fjórskiptum takti geta til dæmis einnig verið tvær 

fjórðupartsnótur og ein hálfnóta eða tvær fjórðupartsnótur og fjórar áttundapartsnótur. 

Þannig má sjá hve mikil tengsl eru á milli stærðfræðinnar og tónlistar (Jarl Sigurgeirsson, 

2010).  

Menn hafa lengi trúað því að tónlistariðkun geti haft jákvæð áhrif á námsárangur 

flestra sem stunda nám, en þá er oftast talað um stærðfræði. Fræðimenn hafa nú byrjað 

að gera rannsóknir á þessu fyrirbæri þar sem þátttakendur eru þá fengnir til að stunda 

tónlistarnám og er síðan athugað hvort að einhver bót verði á námsárangri þeirra.  

Ein slík rannsókn var gerð af Edel Sanders (2012). Markmið hans var að reyna að 

komast að því hvort að einhver tengsl væru á milli tónlistarnáms og stærðfræðilegrar 

hugsunar hjá börnum. Þar voru börnin fengin til að byrja á því að taka ákveðið próf í 

stærðfræði. Síðan voru þau fengin til að stunda tónlistarnám og var það gert þannig að 

sami tónlistarkennari var fenginn til að kenna þeim öllum svo að rannsóknin yrði 

marktækari. Í tónlistarkennslunni voru börnin meðal annars fengin til að læra og muna 

texta og laglínur. Þau voru fengin til að spila tónlist og lögð áhersla á að þau geti haldið 

takti.  

Sanders telur að þjálfunin sem börnin fengu við að reyna að muna textana hafi nýst 

þeim að einhverju leyti við dæmi sem kröfðust minnis. Einnig virtist þjálfun í laglínum og 

takti hafa haft þau áhrif að hæfni barnanna til að nota langtímaminni sitt hafi að einhverju 

leiti aukist (Sanders, 2012).  

Chan, Ho og Cheung gerðu rannsókn árið 1998, en þar voru fullorðnir einstaklingar 

teknir fyrir og flokkaðir eftir því hvort að þeir höfðu stundað tónlist sem börn. Komist var 

að því að minni þeirra sem höfðu stundað tónlist fyrir tólf ára aldur var mun sterkara en 

þeirra sem ekki höfðu stundað tónlist.   

Brandler og Rammsayer komu síðar með svipaða rannsókn árið 2003 þar sem fjallað 

var um áhrif tónlistar á einstaklinga. Þar var tekinn fyrir munurinn á fólki sem hafði 

stundað tónlist og fólki sem hafði ekki lagt stund á hana. En þar var helsti munurinn að 

minni tónlistarfólksins var talsvert betra heldur en þeirra sem höfðu ekki stundað tónlist.  

Það sem þessar rannsóknir hafa allar sameiginlegt er að minni einstaklinga sem hafa 

stunda tónlist virðist vera mun betra en minni þeirra sem hafa ekki lagt stund á tónlist. 

Aðrir hafa þó fundið vísbendingar um fleiri kosti af því að stunda tónlistariðkun, heldur en 

einungis betra minni. Það eru meðal annars áhrifin sem tónlistariðkun er talin hafa á 

stærðfræði- og rýmdarskynjunarhæfni einstaklinga, því tónlistarhæfileikar og 

rýmdarskynjun virðast hafa ákveðna tengingu (Helmrich, 2010).  

 Ein slík rannsókn, sem gerð var til að kanna rýmdarskynjunar- og stærðfræðihæfni 

einstaklinga, var gerð af Helmrich árið 2010. Helmrich telur að heili tónlistarmanna vinni 

úr tónlist á mjög svipuðum stað og hann notar til þess að vinna úr algebru. Hún telur að 

tónlistarþjálfun í byrjun unglingsáranna geti haft styrkjandi áhrif á taugatengslin á þessu 

svæði.  

 Rannsókn Helmrich lýsti sér þannig að fengnar voru einkunnir 6026 barna í algebru 

í Maryland-ríki í Bandaríkjunum. Gögnin sem fengin voru sýndu að þeir sem höfðu 

stundað tónlistarnám á unga aldri gekk mun betur í algebru heldur en þeir sem ekki höfðu 

stundað tónlistarnám. Hún komst að því að nám á hljóðfæri sýndi mun betri árangur 

heldur en annað tónlistarnám eins og söngur eða ekkert tónlistarnám. Þetta er talið vera 

af því að eftir því sem námsmaðurinn tekur meiri þátt í námsefninu því meira er hann 

talinn meðtaka. Rannsóknin bendir því til að með því að verða fyrir áhrifum tónlistar, 

þjálfa hana og spila hana geti maður haft styrkjandi áhrif á ákveðin taugasambönd í 

heilanum. Eins og fram kom áðan eru þessi taugasambönd, það er að segja tónlistarhæfni 

og hæfni í algebru, tengd að einhverju leiti (Helmrich, 2010). 

 Cheek og Smith (1999) gerðu einnig rannsókn á tengslum tónlistarnáms og árangri 

í stærðfræði. Í þeirri rannsók voru 113 nemendur bornir saman. Í byrjun rannsóknarinnar 

voru þeir fengnir til að taka I.T.B.S próf (Iowa Tests of Basic Skills) til að sjá stöðu þeirra í 

ákveðnum námsgreinum, þar á meðal stærðfræði. Í rannsókninni var leitast við að finna 

mun á stærðfræðiárangri þeirra sem fengu einkatíma í tónlistarkennslu og þeirra sem 

fengu þá ekki. Einnig var leitast við að finna mun á þeim sem fengu píanókennslu og þeim 

sem æfðu á önnur hljóðfæri. Síðan voru þeir sem stunduðu ekkert tónlistarnám bornir 

saman við hina. Niðurstöðurnar sýndu að enginn marktækur munur var á 

stærðfræðiárangri hjá þeim sem sóttu einkatíma í tónlist og hjá þeim sem sóttu þá ekki. 

Um tuttugu börn, sem höfðu fengið einkatíma, höfðu sótt þá í tvö ár eða fleiri. Þegar 

borin voru saman þessi tuttugu börn sem höfðu fengið einkatíma í tónlistarkennslu í tvö 

ár og þau sem höfðu fengið  almenna og enga tónlistarkennslu fannst talsverður munur á 

meðaleinkunn þeirra í stærðfræði. Síðast virtist kennsla á píanó sýna fram á betri 

námsárangur í stærðfræði heldur en önnur tónlistarkennsla.  

 Aðrar rannsóknir hafa þó verið framkvæmdar þar sem niðurstöðurnar hallast ekki 

beinlínis í sömu átt og rannsóknir Heimrich (2010) og Cheek og Smith (1999). Ein af slíkum 

rannsóknum var gerð af Costa-Giomi árið 2004.  

 Líkt og í rannsókn Cheek og Smith (1999) var ákveðið að rannsaka muninn á 

stærðfræðiárangri barna sem höfðu fengið vikulega tíma í tónlistarkennslu og barna sem 

höfðu ekki fengið neina tónlistarkennslu. Rannsóknin tók um þrjú ár, það er að segja að í 

byrjun rannsóknarinnar voru börnin að byrja fjórða bekk en í lok rannsóknarinnar voru 

börnin að klára sjötta bekk. Tímarnir voru einkatímar þar sem börnunum var kennt að 

spila á píanó. Fyrstu tvö árin voru einkatímarnir um 30 mínútna langir en síðasta árið voru 

þeir lengdir upp í 45 mínútur. Í byrjun rannsóknarinnar var ákveðið að leggja 

stærðfræðipróf fyrir þátttakendurna. Munur á milli barnanna, sem fengu einkatíma og 

þeirra sem fengu þá ekki var, í stuttu máli sagt, enginn.  

 Þegar niðurstöðurnar voru fengnar úr rannsókninni bentu þær til þess að nám í 

tónlist hefði lítil sem engin áhrif á námsárangur nemenda í stærðfræði. Þetta var talið þar 

sem enginn munur virtist vera á árangri nemenda í stærðfræði hvort sem þeir höfðu tekið 

einkatíma í tónlistarkennslu eða ekki (Costa-Giomi, 2004).  

 Þetta bendir til þess að ennþá sé ekki nægilega ljóst hvaða áhrif skapist af 

tónlistariðkun á getu og hæfni nemenda á öðrum námssviðum og þá hvernig þau verða. 

Fræðimenn virðast fá mismunandi útkomur í rannsóknum sínum og því eru ekki til 

nægileg gögn til þess að staðfesta það að tónlistariðkun gefi nemendum forskot í 

stærðfræði. Þó virðast ýmsir fræðimenn vera sannfærðir um áhrif tónlistarinnar og 

mikilvægi þess að þetta efni sé skoðað áfram og að aflað sé dýpri þekkingar á því hvort og 

þá hvernig tónlistariðkuninn getur haft áhrif á stærðfræðikunnáttu einstaklinga. 

 Í fjölmiðlum hefur sú hugmynd um að tónlist hækki greindarvísitölu einstaklinga, 

verið mjög vinsæl. Fyrsta rannsóknin um þetta efni var gerð árið 2004 af fræðimanninum 

E. Glenn Schellenberg. Á meðan aðrar rannsóknir hafa frekar einblínt á áhrif tónlistar á 

rýmisskynjun, stærðfræði eða minni, tók Schellenberg ákvörðun um að prófa áhrif 

tónlistar á greindarvísitölu einstaklinga.  

 Gagnrýni á rannsóknir um áhrif tónlistar á vitsmuni einstaklinga hefur oft falist í 

þeim rökum að ástæðan fyrir því að börn sem hafi verið að stunda tónlist mælist með 

betri námsárangur eða hærri greindarvísitölu sé út af því að foreldrar þessara barna séu 

yfirleitt mun betur menntaðir og efnaðri heldur en foreldrar barnanna sem stunda ekki 

tónlistarnám. Það er að segja að menntaðir og efnaðir foreldrar eru mun líklegri til að 

setja börnin sín í tónlistarnám (Schellenberg, 2004). Schellenberg gerði sér fulla grein fyrir 

þessu og reyndi hvað hann gat til að hátta rannsókn sinni þannig að sem minnst áhrif yrðu 

frá greindavísitölu foreldra, menntun þeirra eða félagslegri stöðu.  

 Rannsókn Schellenberg var byggð upp þannig að börnunum var skipt upp í fjóra 

hópa. Tveir hópar voru fengnir til að fara í tónlistartíma og læra á hljómborð og söng í eitt 

ár. Þriðji hópurinn lærði leiklist og sá fjórði ekkert. Ástæðan fyrir því að hann valdi leiklist 

sem samanburð var af því að hún er listgrein sem byggist líkt og tónlist mikið upp á hljóði 

og heyrn. Báðar listgreinarnar snúast um að einstaklingar æfi sig, noti minnið, læri ný 

handrit eða verk, tjái tilfinningar og fleira (Schellenberg, 2004). Notuð voru þrjú próf til að 

ákvarða áhrif listgreinanna. Það var Wechsler prófið, almennt greindarvísitölupróf og svo 

próf í félagsfærni. Öll prófin voru lögð fyrir börnin í byrjun og enda rannsóknarinnar.  

 Niðurstöður rannsóknarinnar sýndu að iðkun tónlistar hafði þau áhrif að 

greindarvísitala barnanna jókst smávægilega. Á meðan sýndi hún að 

samanburðarhóparnir sem tóku ekki þátt í tónlistarnáminu urðu ekki fyrir þeim áhrifum. 

Hins vegar hafði leiklistin mjög jákvæð áhrif á félagsfærni einstaklinga á meðan tónlistin 

hafði engin áhrif þar.  

Ekki er alveg víst hver ástæðan fyrir þessum áhrifum er. Það er vel viðurkennt að 

mæting í skóla og að stunda þar nám eykur greindavísitölu einstaklinga (Ceci og Williams, 

1997) og að kennsla er mun árangursríkari þegar að verið er að kenna einum einstakling í 

einu eða með lítinn hóp af nemendum í einu (Ehrenberg, Brewer, Gamoran og Wilms, 

2001). Tónlistarnám gæti þannig gefið nemendum smávægilegt forskot hvað varðar 

greindarvísitölu. Ástæðan fyrir því er að tónlist er yfirleitt kennd í einkatímum og eða í 

litlum hópum auk þess sem að hún er fag sem líkist öðrum skólafögum að einhverju leyti 

en flestum þykir mjög skemmtileg. Í tónlistarnámi læra nemendur mikið og öðlast mikið af 

mismunandi hæfni og ef litið er á hlutina út frá því sjónarhorni gæti annað listform eða 

afþreying utan skóla haft mjög svipuð áhrif á einstaklingana og tónlistin hvað þetta 

varðar.  

Eins og fram kom í umfjölluninni um Mozart-áhrifin var tónlist Mozarts notuð af 

Hughes, Daaboul, Fino og Shaw árið 1998 til að hafa áhrif á heilsu flogaveikra einstaklinga. 

Árið 2013 komu Hwang og Oh fram með rannsókn sem stuðlaði að því að finna út hvort 

að iðkun tónlistar hefði áhrif á einstaklinga sem áttu við einhverskonar geðræn veikindi að 

stríða. Voru þátttakendur rannsóknarinnar fengnir til að sækja tvo tíma á viku þar sem 

þeim var kennt að spila, syngja og hlusta á tónlist. Tímabilið sem þátttakendur 

rannsóknarinnar þurftu að sækja tímana varði í um sex vikur.  

Niðurstöður rannsóknarinnar leiddu í ljós að talsverðar breytingar urðu á líðan 

þátttakendanna. Eftir rannsóknina sýndu mælingar að einkenni eins og kvíði, þunglyndi, 

reiði og streita höfðu minnkað talsvert eftir þátttöku einstaklinganna. Söngtímarnir sýndu 

mestar breytingar hjá einstaklingum sem voru að kljást við þunglyndi. Einnig má veita því 

athygli að áhrif tónlistaráheyrnar hafði einnig gríðarleg áhrif á einstaklingana. Rannsóknin 

sýndi að það að hlusta á tónlist hafði róandi áhrif á þátttakendurna. Niðurstöðurnar sýndu 

að stigaskor þátttakenda í streitu og reiði var talsvert minna eftir að þeir höfðu hlustað á 

tónlist í ákveðinn tíma.  

   

  



24 

5 Samanburður tónlistariðkunar og áheyrnar 

 

Tónlistariðkun og tónlistaráheyrn virðast að einhverju leyti hafa áhrif á líðan, færni og 

greind einstaklinga. Farið hefur verið yfir ýmsar rannsóknir sem hafa bent til þess að 

ákveðin áhrif geta orðið af því að stunda eða hlusta á tónlist. Hér væri áhugavert að bera 

þessi atriði saman til að sjá hver munurinn er á því að einungis hlusta á tónlist og að iðka 

hana. 

 Helstu kenningar sem fram hafa komið á áhrifum tónlistaráheyrnar á einstaklinga 

eru þær kenningar sem Rauscher og Hughes hafa sett fram, ásamt fleirum. Kenning 

Rauscher, Shaw og Ky (1993) lýsti sér þannig að ákveðin tónlist eftir Mozart hafi jákvæð 

áhrif á rýmdarskynjun bæði einstaklinga og einnig á rýmdarskynjun rotta (Rauscher, 

Robinson og Jens, 1998). Seinna komu Hughes, Daaboul, Fino og Shaw (1998) með sína 

kenningu um áhrif tónlistar á flogaveika einstaklinga þar sem þeir höfðu komist að því að 

tónlist eftir Mozart hafði haft jákvæð áhrif á sjúklinga sem þjáðust af flogaveiki.  

 Það sem hefur komið fram í rannsóknum á áhrifum tónlistaráheyrnar er að það 

hefur ekki öll tónlist sömu áhrif á þátttakendur rannsóknanna. Í flestum af rannsóknunum 

sem farið var yfir hér að framan var mikið notast við tónlist sem samin var af Mozart. 

Virtist tónlist Mozart þar hafa ákveðið einkenni sem stuðlaði að því að þátttakendurnir 

urðu fyrir þessum umtöluðu áhrifum. Önnur tónlist virtist ekki hafa sömu áhrif og jafnvel 

engin. Samkvæmt niðurstöðum þessara rannsókna virðist ekki vera sama hvaða tónlist er 

hlustað á til að ná fram þeim áhrifum sem minnst var á í rannsóknunum. Tónlistin þarf að 

hafa þau einkenni sem kalla fram þessi áhrif.  

 Niðurstöður úr rannsóknum á iðkun tónlistar sýndu fram á áhrif á mun víðara sviði 

á eiginleikum einstaklinga. Í mörgum af þeim rannsóknum sem voru skoðaðar var stuðlað 

að því að finna tengsl á milli hæfni einstaklinga í stærðfræði og tónlistariðkunar. Helmrich 

(2010) gerði rannsókn á þessum tengslum og taldi að hæfni í tónlist og hæfni í algebru 

væru staðsett í svipuðum og jafnvel í sömu taugasamböndum. Þannig gæti maður styrkt 

taugasamböndin sem vinna úr upplýsingum fyrir algebru, með því að þjálfa sig í 

tónlistariðkun. Cheek og Smith (1999) sýndu einnig fram á að einhvers konar samband 

væri á milli tónlistariðkunar og hæfni í stærðfræði. Þó hafa niðurstöðurnar ekki allar verið 

jákvæðar þegar kemur að tengslum tónlistariðkunar og hæfni í stærðfræði. Í rannsókn 

Costa-Giomi sem gerð var árið 2004 kom fram að engar sannanir væru fyrir því að iðkun í 

tónlist og árangur í stærðfræði hafi einhver tengsl.  

 Eins og í rannsóknum á áhrifum Mozarts hafa menn einnig viljað komast að því 

hvort að iðkun tónlistar hafi áhrif á rýmdarskynjun einstaklinga. Ásamt því að kanna aukna 

hæfni í stærðfræði reyndi Barbra H. Helmrich (2010) að kanna áhrif tónlistariðkunar á 

rýmdarskynjun hjá einstaklingum. En hún vill meina að einhverskonar tengsl séu á iðkun 

tónlistar á rýmdarskynjun.  

 Rýmdarskynjun og stærðfræði eru þó ekki eini eiginleikinn sem virðist njóta góðs 

af iðkun tónlistar. Ýmsir fræðimenn hafa komst að því að iðkun tónlistar hafi jákvæð áhrif 

á minni einstaklinga. Þá vildi Sanders (2012) meina að hæfni barna til að nota 

langtímaminni hafi aukist að einhverju leiti við iðkun tónlistar. Chan, Ho og Cheung sögðu 

að minni fullorðinna einstaklinga sem höfðu stundað tónlist fyrir 12 ára aldur væri talsvert 

sterkara en þeirra sem ekki höfðu stundað tónlist og Brandler og Rammsayer (2003) 

sögðu einnig að helsti munurinn á fólki sem hafði stundað tónlist og því sem hafði ekki 

stunda hana var að minni tónlistarfólksins var betra.  

 Ásamt áhrifum tónlistariðkunar á minni, stærðfræði og rýmdarskynjun var einnig 

litið stuttlega á áhrif tónlistar á líðan einstaklinga sem eiga við einhverskonar geðveiki að 

stríða. Sýndi hún að tónlistariðkun virðist hafa mjög jákvæð áhrif á andlega heilsu 

einstaklinga sem eiga við geðheilsuvandamál að stríða. Tónlistariðkun eins og söngur 

hafði þau áhrif að þunglyndiseinkenni þátttakenda fóru minnkandi. Áhrifin voru þó ekki 

einungis góð út frá iðkuninni heldur hafði tónlistaráheyrn mjög góð áhrif á bæði streitu og 

reiði einstaklinga.  

 Samkvæmt þeim rannsóknum sem farið var hér yfir virðast tónlistariðkun og 

áheyrn hafa ákveðna eiginleika sameiginlega. Rýmdarskynjun virðist verða fyrir áhrifum 

frá bæði tónlistariðkun og áheyrn. Ásamt henni hafa bæði iðkun og áheyrn áhrif á líðan 

einstaklinga sem eiga við andleg heilsufarsvandamál að stríða.  

 Á móti koma svo einkenni þar sem tónlistariðkunin virðist vera sterkari en þar 

kemur fyrst minni einstaklinga. Á meðan ekki er vitað til hvort að tónlistaráheyrn hafi 

einhverskonar áhrif á minni einstaklinga hafa rannsóknir hins vegar sýnt að tónlistariðkun 

hefur þessi áhrif. Einnig hafa þær sýnt að hæfni einstaklinga í algebru verður fyrir áhrifum 

tónlistariðkunar á meðan ekki er vitað til þess að áheyrn snerti hana eitthvað. Síðast 

mætti nefna muninn á tímanum sem að áhrifin virðast vara hjá einstaklingum. En fram 

hefur komið að áhrifin sem koma af tónlistaráheyrn virðast einungis vara í mjög skamman 

tíma. Í rannsókn Rauschers (1993) voru það til dæmis aðeins í um 10-15 mínútur. Á 

meðan er talið að þau áhrif sem verða af iðkun tónlistar vari mun lengur og séu heldur 

rótgrónari.  

6 Mismunandi markmið rannsókna á áhrifum tónlistar 

 

Eins og fram hefur komið hér að framan eru allnokkrar rannsóknir sem gerðar hafa verið í 

þeim tilgangi að finna út hvort að tónlist hafi jákvæð áhrif á námsárangur eða ákveðna 

hæfni. Síðan að Rauscher kom með sína fyrstu rannsókn árið 1993 hafa fræðimenn tekið 

upp stefnu hennar á rannsóknum á tónlist og leitast við að komast að áhrifum hennar á 

allskonar hæfni einstaklinga, og eru þar stærðfræði og rýmisgreind mjög algengar. 

Rannsóknir á áhrifum tónlistar á námsárangur einstaklinga hafa sýnt fram á mjög 

misjafnar niðurstöður þar sem sumir fræðimenn fá jákvæðar útkomur á meðan aðrir ná 

fram lítilli sem engri breytingu. Þetta gefur til kynna að enn séu ekki komnar nægilega 

miklar sannanir fyrir því að áhrifin séu til staðar, þó það þyki nú heldur líklegt.  

Rannsóknir á tónlist og áhrifum hennar á hæfni einstaklinga eru vissulega gagnlegar, 

en það er auðvitað lögmæt spurning hvort að þær séu þess verðar að verið sé að eyða 

bæði tíma og fjármunum í að komast að svörum við þeim spurningum sem verið er að 

spyrja að á meðan hægt er að beina sjónum í aðra átt. Ástæðan fyrir þessari spurningu er 

sú að ef áhrif tónlistar á hæfni einstaklinga er til staðar þá virðist hún samt sem áður hafa 

frekar lítil áhrif. Eins og fram kom í rannsókn Rausher, Shaw og Ky (1993) þar sem áhrif 

tónlistar á rýmdarskynjun voru rannsökuð, voru áhrifin mæld í ákveðnum stigum. Hækkun 

stiga einstaklinganna var nokkur en ending áhrifanna varði ekki nema í um 10 – 15 

mínútur í senn.  

Markmiðið sem að Hughes og fleiri (1998) hafa sett sér í sínum rannsóknum er 

talsvert öðruvísi heldur en markmiðið sem Rauscher og félagar settu sér. En eins og áður 

hefur komið fram var markmiðið þar að komast að því hvort að tónlist gæti haft 

einhverskonar áhrif á kvilla flogaveikissjúklinga. Rannsóknin hjá þeim heppnaðist að því 

leyti að tónlistin hafði þau áhrif að einkenni flogaveikinnar fóru minnkandi. 

Leið Hughes er að mörgu leyti mjög skynsöm. Á meðan að Rauscher leitast við að 

finna einhverskonar aukningu í ákveðinni hæfni, leitast Hughes með rannsóknum sínum 

við að finna leið til að nota tónlist til að bæta líðan flogaveikissjúklinga. Með þessari 

stefnu sem hann hefur tekið í rannsóknum á áhrifum tónlistar er hann í raun að reyna að 

stuðla að betri líðan einstaklinga.  

Góð líðan einstaklinga í daglegu lífi er nauðsynleg þegar kemur að því að ganga í 

dagleg verk og sinna þeim. Þunglyndi eða slæm líðan getur hins vegar haft ýmsa slæma 

fylgikvilla sem geta haft truflandi áhrif á einstaklinga í þeirra daglega lífi. Kizilbash, 

Vanderploeg og Curtiss gerðu rannsókn árið 2002 á áhrifum þunglyndis og streitu á 

einstaklinga. Í rannsókninni kom í ljós að streita og þunglyndi einstaklinga virtist hafa áhrif 

á minni þeirra. Einstaklingar sem þurftu að eiga við bæði þunglyndi og streitu áttu mun 

erfiðara með að muna hluti sem þau höfðu lært nýlega (Kizilbash, Vanderploeg og Curtiss, 

2002).  

Á hinn bóginn gerðu Gutman og Vorhaus rannsókn á vellíðan barna árið 2012. 

Markmið hennar var að finna hvort, og þá hvernig, vellíðan barna hafði áhrif á 

námsárangur þeirra í skóla. Í stuttu máli má segja að vellíðan í öllum flokkum sem notaðir 

voru til að mæla vellíðan barnanna, það er að segja vellíðan þeirra í skólanum, 

tilfinningaleg, félagsleg og hegðunarleg, gegndi mikilvægu hlutverki hvað varðaði 

námsárangur þeirra.  

En þá er spurningin hvernig líðan einstaklinga og áhrif hennar á þeirra daglega líf 

kemur áhrifum tónlistar á einstaklinga við? Eins og fram kom áðan fólst rannsókn Hughes í 

því að bæta líðan einstaklinga sem þjáðust af flogaveiki. Ef líðan einstaklinga í daglegu lífi 

hefur áhrif á bæði minni og námsárangur einstaklinga þá getur tónlistin spilað stóran þátt 

í að bæta daglega líðan einstaklinga, líkt og Hughes sýndi fram á, og þannig mögulega 

bætt minni þeirra, árangur þeirra í námi og fleira. Chan, Chan, Mok og Tse rannsökuðu 

áhrif tónlistar á þunglyndi einstaklinga árið 2009. Þar var rannsókn gerð á öldruðu fólki 

sem greindist allt með þunglyndi á vissu stigi. Helmingur þátttakenda var fenginn til þess 

að hlusta á tónlist, sem þau völdu sjálf, í um þrjátíu mínútur á viku. Síðan voru þau einnig 

hvött til þess að hlusta á þessa tónlist í þrjátíu mínútur í senn á hverju kvöldi fyrir 

svefninn. Hinn helmingur þátttakendanna var hins vegar ekki fenginn til að hlusta á 

tónlist. Rannsóknin sýndi að eftir einn mánuð hafði blóðþrýstingur þátttakenda 

rannsóknarinnar lækkað til muna eftir að hafa hlusta á tónlist reglulega. Einnig voru 

einkenni þunglyndis einstaklinganna mæld í ákveðnum skala og höfðu þunglyndiseinkenni 

þeirra einnig lækkað talsvert eftir að hafa hlustað á tónlist reglulega í einn mánuð.  

 Það sem þetta gefur til kynna er að það er mögulegt að stefna rannsókna á 

áhrifum tónlista sé ekki á réttri braut. Á meðan niðurstöður Rauschers eru mjög 

áhugaverðar og mikilvægar að vissu leiti þá er kannski ekki verið að horfa á viðfangsefnið 

frá réttu sjónarhorni. Að getað haft áhrif á ákveðna hæfni er mjög gott, en þó þyrftu 

áhrifin að vera mun meiri en þau sem hafa sést í rannsóknum um Mozart-áhrifin. Á 

meðan eru rannsóknir gerðar á áhrifum tónlistar á líðan einstaklinga sem þjást af 

þunglyndi og flogaveiki og hafa þær sýnt mun skýrari og jákvæðari niðurstöður. 

Spurningin er því hvort það sé þess virði að eyða bæði tíma og fjármunum í rannsóknir á 

þessu fyrirbæri sem kallað er Mozart-áhrifin, þar sem stuðlað er að því að auka ákveðna 

hæfni einstaklinga,  eða ætti frekar að nota tíma og fjármuni til þess að reyna að bæta 

líðan þeirra einstaklinga, ekki síst þunglyndis- og flogaveikisjúklinga. Með því að ná betri 

skilning á áhrifum tónlistar á tilfinningar og líðan fólks væri hægt að beita þeirri þekkingu 

til að hjálpa bæði heilbrigðum einstaklingum og þeim sem eiga erfiðara fyrir með að verða 

sterkari og betri einstaklingar fyrir vikið. Það mun vafalaust skila sér á öðrum sviðum eins 

og t.d. námsárangri með einum eða öðrum hætti.  

7 Umræður 

 

Hugmyndin um tónlist og hver hugsanleg áhrif hennar eru á einstaklinga er eitthvað sem 

ýmsir fræðimenn hafa velt fyrir sér í gegnum árin. Tónlist er bæði stór og mikilvægur 

þáttur í lífi margra einstaklinga sem gerir þessa hugmynd bæði skemmtilegri og meira 

spennandi. Í þessu framlagi var leitast við að komast að því hvort að tónlist hafi einhver 

áhrif á einstaklinga og hvaða áhrif það væru. Fyrir utan þau augljósu áhrif sem flestir vita 

nú þegar af, eins og áhrif tónlistar á tilfinningar einstaklinga, hefur umfjöllunin leiðst í átt 

að mun dýpri áhrifum sem tónlist virðist hafa á einstaklinga heldur en einungis tilfinningar 

þeirra. Fram hefur komið, í þeim rannsóknum sem rýnt var í, að auk þess að hafa áhrif á 

tilfinningar eru vísbendingar um að tónlistaráheyrn geti haft áhrif á rýmdarskynjun 

einstaklinga, geðheilsu og heilsu flogaveikra. Tónlistaráheyrn er einnig gott tæki til að 

nota við að bæta daglega vellíðan. Þó svo að margar rannsóknir hafi fengið jákvæðar 

niðurstöður voru einnig gerðar rannsóknir þar sem niðurstöður voru neikvæðar. Þetta 

gæti bent til þess að þær rannsóknir sem fengu neikvæðar niðurstöður hafi einfaldlega 

ekki verið framkvæmdar rétt, eða að áhrif tónlistaráheyrnar séu að einhverju leiti ýkt.  

 Síðar var ákveðið að líta á áhrif tónlistariðkunar á einstaklinga til samanburðar við 

tónlistaráheyrn. Þar voru niðurstöðurnar þannig, eins og flestir voru sammála um, að 

tónlistariðkun hafði góð áhrif á minni þeirra sem hana stundar. Ekki voru allir sammála um 

áhrif tónlistar á stærðfræðifærni einstaklinga þar sem niðurstöður rannsókna voru 

mismunandi. Þó bendir margt til þess að þarna séu einhver áhrif sem eiga sér stað og 

nægilega margar rannsóknir hafa fengið jákvæðar niðurstöður til þess að athuga þetta 

frekar. Ástæðurnar fyrir þessum áhrifum geta verið margar. Mögulegt er að iðkun 

tónlistar styrki sömu taugasambönd og þau sem eru notuð í stærðfræði og að þjálfunin 

sem að einstaklingar öðlast í tónlistartímum, eins og að lesa nótur, læra texta og fleira gefi 

þeim eitthverskonar forskot þegar kemur að stærðfræði og rýmdarskynjun. En fræðimenn 

virðast vera öruggari með að tónlistariðkun hafi varanlegri og sterkari áhrif heldur en að 

einungis hlusta á tónlist. 

 Þegar áhrif tónlistaráheyrnar og tónlistariðkunar voru borin saman kom í ljós að 

möguleg áhrif þessara þátta voru að einhverju leiti sameiginleg. Sameiginleg áhrif voru 

áhrifin sem tónlistin hafði á rýmdarskynjun og geðheilsu einstaklinga. Síðan virtist 

tónlistariðkunin hafa meiri áhrif á færni í stærðfræði og á minni einstaklinga. Áhrif 

tónlistariðkunar voru talin vara mun varanlegri heldur en áhrif áheyrnar þar sem að áhrif 

áheyrnar vörðu yfirleitt ekki mikið lengur heldur en 10-15 mínútur.  

 Spurningum sem hefur verið leitast til við að svara, hefur þá að nokkru leiti verið 

svarað. Vísbendingar eru um það að tónlistaráheyrn geti haft jákvæð áhrif á einstaka 

hæfni einstaklinga en þó er ekki talið vera sama hvaða tónlist hlustað er á til að framkalla 

þessi áhrif. Einnig má finna nokkurn mun á áhrifum tónlistariðkunar og tónlistaráheyrnar 

þar sem iðkunin virðist hafa varnalegri og rótgrónari áhrif á einstaklinga.  

 Það getur reynst okkur mikilvægt að vita hvort og þá hvernig áhrif tónlistarinnar 

virka á einstaklinga. Það að geta nýtt sér tónlist til þess að bæta námsárangur eða færni 

einstaklinga í ákveðnu fagi getur verið mjög dýrmætt. En fræðimenn virðast ekki ennþá 

vera búnir að ná fullum skilning á þessu fyrirbæri og virðast ekki vera alveg öruggir á því 

hvort þetta sé í raun eitthvað sem í raun á sér stað. Áhrif tónlistariðkunar virðast vera 

viðurkenndari og virðast hafa sýnt fram á meiri árangur í rannsóknum.  

 Markmiðið sem margir fræðimenn hafa tekið sér í rannsóknum á áhrifum tónlistar 

er þó eitthvað sem mætti íhuga að mínu mati. Þó svo að það gæti orðið nokkuð gagn af 

því að vita hvernig tónlist getur haft áhrif á eða bætt ákveðna hæfni hjá einstaklingum er 

mögulegt að önnur stefna í rannsóknum sé nytsamlegri. Miðað við það sem við vitum 

núna um áhrif tónlistar á einstaka hæfni einstaklinga er að í sumum rannsóknum þar sem 

hún hefur mælst jákvæð hefur aukning hæfni einstaklingsins bæði verið lítil og varað í 

skamman tíma. Það gæti að mörgu leyti verið nytsamlegra að eyða tíma og hagsmunum í 

að gera frekari rannsóknir á áhrifum tónlistar á heilsu, geðheilsu eða vellíðan einstaklinga. 

Góð vellíðan einstaklinga stuðlar að betra framlagi þeirra til þess sem þeir aðhafast yfir 

daginn og þar á meðal er til dæmis nám og menntun. Þó svo að tónlistin ein geti kannski 

ekki alltaf orðið til þess að einstaklingar finni til vellíðunar er hún ein af ýmsum þáttum 

sem getur stuðlað að betri líðan. Meira framlag til rannsókna á áhrifum tónlistar á heilsu, 

geðheilsu og vellíðan einstaklinga getur því reynst mikilvægt því allir þessir þætti hafa 

eitthvað að segja um líðan einstaklinga.  

 Þó svo að það mætti breyta rannsóknaráherslum á áhrifum tónlistaráheyrnar tel 

ég að rannsóknir á áhrifum tónlistariðkunar séu réttlætanlegar. Rannsóknir á 

tónlistariðkun virðast hafa skilað mun meiri og trúverðugri sönnunum fyrir því að 

tónlistariðkun hafi jákvæð áhrif á menntun einstaklinga og að hún geti gefið einstaklingum 

ákveðið forskot þegar kemur að sumum námsgreinum. Tónlistarnám og tónlistarkennsla 

getur því haft gríðarlega mikið að segja þegar kemur að menntun einstaklinga og er 

mikilvægt að foreldrar séu jákvæðir og að þeir sýni börnum sínum hvatningu til að stunda 

tónlistarnám.  

